Nôl i Abraham.
(Llythyr Paul at y Galatiaid_19)
15 Frodyr a chwiorydd, gadewch i mi esbonio’r peth drwy ddefnyddio darlun o fywyd pob dydd. Mae'r un fath ag ewyllys. Os ydy ewyllys wedi ei gwneud yn gyfreithlon does gan neb hawl i’w dileu hi nac ychwanegu dim ati. 16 Nawr, roedd Duw wedi rhoi addewid i Abraham ac i un o’i ddisgynyddion – sylwch mai ‘hedyn’ ydy’r gair sy’n cael ei ddefnyddio yn yr ysgrifau sanctaidd, dim y gair lluosog 'hadau' fyddai’n cyfeirio at lawer o bobl. Y ffurf unigol sy’n cael ei ddefnyddio, ac felly mae’n sôn am un person yn unig, sef y Meseia. 17 Dyma beth dw i'n ei ddweud: Allai'r Gyfraith, oedd wedi ei rhoi ar ôl 430 mlynedd, ddim dileu yr ymrwymiad hwnnw oedd Duw wedi ei wneud gynt ac wedi addo ei gadw. 18 Os ydy derbyn y cwbl mae Duw am ei roi i ni yn dibynnu ar gadw’r Gyfraith Iddewig, dydy e ddim yn ganlyniad y ffaith fod Duw wedi gwneud addewid! Ond beth wnaeth Duw yn ei haelioni oedd gwneud addewid i Abraham. (Galatiaid 3:15-18)
Rhoddodd Paul esiampl o fywyd bob dydd – gwnaeth hyn i esbonio pwynt ysbrydol. Pan fydd person yn sgwennu ei ewyllys a chael dau dyst i’w chadarnhau, does neb wedyn â’r hawl i newid yr ewyllys. Os ydy ewyllys pobl gyffredin yn cael eu parchu a chael eu cyfri yn ddigyfnewid, cymaint mwy cadarn a digyfnewid ydy addewidion Duw. 

Gwaeth Duw addewid mewn 3 rhan i Abraham:

i.   Addawodd wneud Abraham yn dad i genedl fawr ac y byddai ei ddisgynyddion mor niferus â’r sêr yn yr awyr. 
ii.   Addawodd roi gwlad iddo fo a’i deulu, a’i ddisgynyddion. 
iii.   Addawodd fendithio yr holl genhedloedd drwy ei ‘hedyn’ – sef Iesu Grist.
Rhoddodd Duw yr addewid yma i Abraham tua 2000 o flynyddoedd cyn i Iesu Grist droedio’r ddaear. Mae cyfeiriad yn yr adnodau at 430 o flynyddoedd – cyfeiriad ydy hwn at y cyfnod y buodd yr Israeliaid yn gaeth yn yr Aifft (Exodus 12:40). Er mwyn achub ei bobl o gaethiwed yn yr Aifft galwodd Duw Moses i’w harwain i ‘wlad yr addewid’, sef y wlad roedd o wedi ei haddo i Abraham. 

Drwy law Moses rhoddodd Duw ei ‘Gyfraith’ i’r Israeliaid – sef y 10 Gorchymyn, a nifer fawr o reolau a gorchmynion eraill. Roedd disgwyl i’r Iddewon ufuddhau i’r gorchmynion yma. Roedd y ‘Gyfraith’ yn rheoli pob agwedd o fywyd yr Iddew – ei fywyd moesol, crefyddol, cyfiawnder cymdeithasol, priodas, masnach, pa fwydydd oedd yn iawn i’w bwyta ayyb. Erbyn cyfnod y Testament Newydd roedd y traddodiad Iddewig wedi adio cannoedd os nad miloedd o fan reolau a defodau i’r rhai gwreiddiol a roddodd Duw iddyn nhw.
Roedd y Cristnogion cyntaf yn Iddewon ac roedden nhw’n ceisio cadw’r ‘Gyfraith’ a chredu’n Iesu. Ond wrth i fwy a mwy o bobl oedd ddim yn Iddewon ddod yn Gristnogion cychwynnodd y ffraeo dros bwysigrwydd y ‘Gyfraith,’ ac os oedd raid i’r Cristnogion oedd ddim yn Iddewon hefyd gadw’r ‘Gyfraith’ (e.e. drwy gael eu henwaedu).
Yn syml yr ateb oedd NA! Roedd Abraham wedi credu addewid Duw ganrifoedd cyn i’r ‘Gyfraith’ ddod i fodolaeth. Felly doedd Abraham ddim yn dibynnu ar gadw’r ‘Gyfraith’, dim ond ar gredu addewidion Duw. Roedd Paul yn benderfynol o wneud i’r Galatiaid ddeall fod Iesu Grist wedi gwneud y cyfan drostyn nhw.  Haelioni Duw oedd yn gyfrifol am y ffaith fod gan Abraham berthynas iawn ag Ef. 

